
Dji d’meure dins one si télemint vîye, vîye maujone qu’on-z-a pièrdu jusqu’à l’ mémwêre do djoû qu’èlle 
a stî bâtîye. Quand nosse famile l’a racheté, nosse pa èt nosse man, avou leûs p’tits moyins, î ont bouté 
come dès dânés po l’ plu r’mète d’assène èt-z-î viker à môde di djins. Tot lî lèyant-s’t’âme, i ‘nn’ont faît 
one saqwè come on n’è veut pus wêre au djoû d’audjoûrdu. Todi tèmwin do vî timps, ci batumint-là ni 
m’ pout èspêtchî d’ sondjî à l’istwêre qu’il a viké. Èt c’èst cit’cile qui dji m’ vos va raconter, dins one 
powésîye qui dj’a lomé… 

Mi vîye maujone 

 
 

Quinze cint nonante yût’, avaur-là ! 
On djoû l’ome a faît one maujone 
Po-z-î r’mète au r’cwè sès-ouchas, 
S’î sinte paujêre dins sès marones. 
 
One maujone po-z-î mia viker 
Au brut do copètadje dès blames, 
Dins lès inéyes do bwès rèlé, 
Dismètant qui l’ vint fieut l’ tarame. 
 
Èlle a viké l’s-anéyes sins pwin, 
Lès deurs passadjes dès bindes-ârmèyes, 
Dès rôleûs èt d’ tos lès vaurins 
Qui rôdin.n’, on côp l’ gnût touméye. 
 
Su lès grîjès tayes dès raupins, 
Su lès mwès èt totes leûs mèrvèyes, 
Su lès quate saîsons, paujêremint, 
Èlle a scrît s’ nom, lès dèstinéyes. 
 
Si vikérîye arive di d’lon. 
C’è-st-on pièle d’on sauvadje amia 
Rètouré d’ prés èt d’ vèt’ balcons, 
Di blankès rotches, d’on brun scrèpia. 
 

Il èst là, avou s’ rodje twèture 
Èt sès quate meurs tot cotwardus, 
Avou s’ waîtroule su l’ divanture 
Èt sès minmes lintias cofindus. 
 
I r’waîte todi ossi bin cwèy 
Li subtilité do bon Diè. 
Yèsse au d’zeû d’ tot, tot fin parèy 
Quand su nosse bole tot va d’truviès. 
 
Il a si télemint bin viké, 
Si télemint causé èt d’ner s’-t-ombe. 
On l’a moussî por asdjambler 
One longue planète, minme s’ èlle èst sombe. 
 
Po s’ lèver al piquète do djoû 
Èt n’ jamaîs j’qu’al vèspréye tote basse, 
Divant d’ moussî dins sès linçoûs, 
Yèsse à s’ lèyî div’nu macasse. 
 
D’ou ç’ qu’i d’meurin.n’, d’ou ç’ qu’i tchantin.n’, 
Tant d’ djins ont ‘nn’alé foû di d’ là !  
Dispû dès-ans, c’èst m’ patrimwin.ne, 
Mins leûs vikérîyes d’ meurenut là. 
 



Tos sès-èfants ont t’nu l’ flaya 
Èt sès mèskènes ont stî stauréyes 
Dins lès grègnes, lès r’mîjes dès tchèstias, 
Dins l’ bèderîye dès maîsses, aus vèspréyes. 
 
Quand lès p’tits djoûs d’ l’èsté s’ lèvin.n’, 
Qu’one drache fieut disclôre totes sès fleûrs, 
Sès strwètès finièsses si douvyin.n’ 
Po goster l’ mirauke dès coleûrs. 
 
Èt one doûce paîs s’î v’neûve sitinde 
Quand l’ solia s’ ripwaseûve sur lèye, 
Parèy qu’on moncia d’ tchôdès cindes 
Qui l’ ouféye rèwîye di s’ somèy. 
 
Dizo l’ lune, blanke come on ratchon, 
Lès laîds mwès d’ l’iviêr avorint. 
Li vint dol l’ gnût sofleut po d’ bon, 
Ol tchambe, li tos’ div’neut rèfrin. 
 
À l’uch, li bîje gnâweteut s’ colére. 
On bwèveut l’ tiyou dé l’ culot, 
Li tubèrculôse èt l’ misére 
Fyin.n’ tron.ner l’ man po s’ raculot. 
 
Al brune, quand l’ solia èsteut djus, 
Vélà, au wôt dol pus vète bosse, 
Lès djins r’moussin.n’ tortos rindus, 
Dins l’ombe ou ç’ qu’i mougnin.n’ leûs crosses. 
 
Pwis, on bia djoû, sins kèsses èt mèsses, 
Lès maîsses, dins leûs grandès bèsognes, 
Po s’ mostrer, s’ont mètus ol tièsse 
Di chover ç’ qui l’ pôve aveut sogne. 
 
Li scrin què l’aveut tant cové 
A stî sèré pa l’ tchimin d’ fiêr 
Èt l’ nâcionâle. Do côp, calé, 
Prîj’nî po d’ bon dins one bassêre, 
 

 

Djè l’s-ètind dins l’ vwès do mwaîs vint 
Qui faît crochî sètch lès somîs. 
Èle rivègnenut po s’ plinde, sovint 
Dins l’ deur bwès d’ tchin.ne fwârt aviyî. 
 
Tchin.ne qu’on-z-aveut crwèyu sins brût, 
Èt qui sint todi ossi bon. 
Dji sondje aus-âmes achîdes au gnût 
Divisant di tos leûs guignons. 
 
Dj’advine tos l’s-èfants di d’dins l’ timps, 
Qui s’ sêwin.n’ come dès p’tits pièrots 
Dins lès spèssès ayes dès vîs tch’mins, 
Po toûminter lès pus scurlots. 
 
Lès meurs, qvou leûs jwints minés 
Ridjètenut afîye do salpète, 
Èt d’zo lès panes qu’on-z-a poupeté,  
Lès gros maltons faîyenut l’ sokète. 
 
Ci bia cwin-là mi plaît au d’là, 
Lodjî d’zo lès moyalès stwèles, 
Sès soûs, do timps dè l’ gnût, vélà. 
En d’dins, mi keûr è faît dès bèles. 
 
Dji sin totes sôtes di droles toketadjes 
Qui vègnenut quausu tos lès djoûs 
Quand dji d’ meure èri do tapadje, 
Drî l’ sêre èrunîye su s’ cotoû. 
 
Èt l’ solia qui bache sès-orèyes, 
Tchwèsit l’ cârau d’one dès finièsses 
Po d’ner on tot dérin à r’vèy 
Su ç’ baraque-là plin.ne di ritchèsses. 
 
Cwin sâcré, blocnasse, faît d’aurzîye, 
Di tchaus’, di bwès èt d’ grossès pîres, 
Èwou ç’ qui sins chichis, mi vîye 
Riwaîte à t’nu au s’crèt l’s-ombrîres. 
 

                           Pierre LAZARD 
 

 

 

 


